
Biologia, psikologia eta minbizia 

Inaxi Lazkano Uxoa Larramendi  (Izar psikologia zentroko kideak) 

Duela gutxi (Berria, azaroak 30), Andrew Koff biokimikari eta onkologian adituak zelula zikloaren erregularizazioa ikertzen jardun ostean, minbiziarekin lotutako proteina bi aurkitu zituela eman zen aditzera. Proteina horiek zelulen ugalketarekin lotuz, ezinbestekoa da zelulak ugaltzea zerk eragiten duen eta zerk oztopatzen duen jakitea, minbiziari aurre egiteko botikak diseinatzeko. Gakoa zelulen ugalketa errazten duten zelulak kontrolatzean dago. Koff-en arabera, tratamendua da lehenetsi beharrekoa. Hala ere, zenbait minbizia motari aurrea har diezaiokegu. Tabakoa erretzeari utziz gero, esaterako, biriketako minbizia asko saihets daitezke. Kasu horietan, gaitza eragiten duten faktoreak ezereztuz gero, minbiziaren eragina murriztu egingo litzateke. 

Baina badaude beste faktore asko ere, dio Koff-ek: adibidez, ingurua. Gaia oso zabala da, eta minbizia motak ere ugaltzen ari direla dirudi. Guk, minbiziaren oinarrian dagoen beste faktore bat aipatu nahi dugu: faktore psikologikoa. Ikerketa genetikoak lasaiago aipatu eta aireratzen diren bezala, beste ikerketa asko egiten ari dira onkologia zerbitzuetan, ia oharkabean geratzen direnak. Izan ere, errazagoa da proteinari buruz hitz egitea, minbizia pertsonaren bizimoduarekin erlazionatzea baino. Urteak dira psikologoak onkologiako zerbitzuetan behaketak egiten ari direla: gertaera traumatikorik izan duten, maite zuten pertsonaren baten galerak eragindako mina gainditu den, nola landu den dolua, familian izandako rola, nola eraiki duten autonomiaranzko bidea edota irteerarik gabeko harremanen sarean kateatuta, oztopatuta gelditu diren. Izan ere, pertsonaren oreka fisikoa, psikikoa eta harremanen mundua oso lotuta daude.Sami Ali gaixotasun psikosomatikoetan adituak, minbiziaren inguruan ikerlan luzea egin ondoren, ondorio batzuetara iritsi da. Abiapuntu gisa, gizakiaren jatorrian afektua dago, jaiotzen denetik oinarrizko beharrizan batzuk ditu, jaio aurretik martxan jartzen direnak gainera. Haren ustez, emozio gabezia batzuen aurrean pertsonak errealitatera moldatzeko egokitzapen prozesu bortitza dago. Hori errepresio bidez egiten da. Horrelakoetan, ukazioa, ahaztea, oroimen eskasia izaten da, eta are gaueko ekintza onirikoa, ametsen mundua alegia, ere baztertzen da. Guzti horrek adieraziko luke pertsona «erlazioen impasse» batean sarturik dagoela, irteerarik gabeko edo argirik gabeko harremanetan gelditu dela. Alik «erlazioen impassea» kontzeptua landu du. Bertan ametsen mundua albora uzten da, gaueko ekintzaren mezua baztertu egiten da, eguneko bizitzarekin loturarik izango ez balu bezala eta, era berean, harremanetan afektua ere baztertzen da. Horrela, ahal duen distantziarik handiena eraikitzen du, ametsetako mundua ezkutatuz, esna gaudeneko kontzientziaren mesedetan. «Erreal» instantziak indar handia hartzen du, beste instantzien kaltetan; «erreal» horretara moldatzen, egokitzapen gogorra egiten da eta, horretarako (laburtuz), hauxe dio Sami Alik: norberaren abstrakzioa egin eta konformatzea da subjektuaren helburua. 

B andrearen kasua aurkezten du bere liburuan. Emakume horrek bi aldiz izan zuen minbizia, bularrean bi aldietan. Lehen aldikoa nolabait ulertzen omen zuen, amaren heriotzarekin lotzen baitzuen. Baina hamar urte geroago izandakoa, inola ere ez. Aliren arabera, «agian ez zuen ulertu nahi». Hor argudiatzen duena hauxe da: haurtzarotik mina saihestuz, emozioa ezabatuz, gabezia sakon aipatu gabeak, ahaztuak eta ukatuak, errealitatera moldatzeko egokitzapen bortitzak eginik, harremanen impasse handi batean harrapaturik, gaixotasuna behin eta berriro agertu zitzaiola irizten dio.Haur txikiak ere ikusten ditugu minbiziarekin. Horrelakoetan, genetikoa ote den galdetzen da sarri askotan. Psikologiatik, genetistek bezala erantzuten dugu, ironia pittin batez: baietz, ohiturak, balioak, sinesmenak, familiako sekretuak, harreman motak, familian dugun tokia, delegazioak, sistema itxiak, mezu ezkutuak, horrekin guztiarekin bizi garela, eta ezin bagara hazi eta ireki, itxi, uzkurtu eta gaixotu egiten garela.Gaixotasuna osasunik eza gisa ulertzen da. Gaixotasuna gorputzaren protesta ere bada, ordea. Beti gerorako uzten diren beharrizan emozional eta afektiboen salaketa. Barne bizipenek, benetako beharrizanak isilaraztean, kanpoko eskakizunetara murgiltzean, gorputzak «geldi!» esaten du. Gaixotzea, beraz, «osasuntsua» ere bada, baldin eta azpiko mezua irakurtzeko balio badu. Psikologiako kontsultara hurbiltzen den jendea, gehienbat, bi arrazoirengatik etortzen da: depresioagatik eta antsietateagatik. Depresioaren eta antsietatearen espiralari eusten, hirugarren faktorea adikzioak dira: mota guztietako adikzioak. Depresioari eta antsietateari ihes egiteko asmoz erabiltzen diren arren, ez da lortzen ondoeza eta sufrimendua saihestea. Alderantziz, ihesbideari heltzen zaio. Orduan, hainbat defentsa mekanismo garatzen ditugu, errepresioa eta ukazioa adibidez.Gaixotasunari diogun beldurra sumatzean ere, iheserako jarrera izaten da. Arriskua ukatuz, ezinak areagotu egiten dira, eta heriotzari buruzko jarrera infantilak, irizpide sinplistak izaten ditugu, hil behar ez bagenu bezala bizitzera bultzatzen gaituztenak. Edo zaharrak bakarrik hiltzen direla pentsatzera, edota zientziak aurrerapen handiak egin dituelakoan, zertaz kezkaturik ez dagoela... Egungo jendarteak desideologizaziora eta emozionalki bakardadean bizitzera garamatza. Heldutasun falta hori agertzen da osasuna zaintzeko garaian ere, eta gaixotasun larri bati aurre egiteko baliabideak martxan jartzeko garaian ere. 

Lan estilo bat 
Guretzat, gizakia sistema bat da: arlo psikikoa, fisikoa eta harremanak dira sistema horren osagaiak eta osagai bakoitzak beste bietan dauka eragina. Pertsona sistema osotzat hartzen dugu, arlo desberdinen lotura edo osotasuna. Aldi berean, baina, pertsona familia bateko partaide denez, hor ere betebehar eta funtzio bereziak ditu. Familia bera beste sistema oso bat izango litzateke, eta baita gizartea bera ere. Gizarte bakoitzak, bestalde, bere kulturaz eta legeez eragiten die familiari eta pertsonari. Gure lan egiteko modua, sintomaz haratago, gaixotasunaren eta antsietatearen baitan zer dagoen ulertzean oinarritzen da. Pertsonaren harremanen garrantzia azpimarratzen da, jaio baino aurretik abiatuta, familiaren konstelazioa kontuan hartuz: familia sistemaren ezaugarriak, delegazioak, legatuak... Gure lan estilo dinamikoa inkontzientea ulertzeko lanean ere datza. 

